[bookmark: _Hlk37273387]食緊挵破碗(第二篇)
正濱國小401班
學生:林頎恩
指導老師:張雯玲
緊事寬辦，做代誌愛慢慢仔來，千萬毋通食緊挵破碗(引言)
各位評判老師，各位同學，逐家好。
我是編號第＊號，我今仔日欲演講的題目是:食緊挵破碗。

    食緊挵破碗，這是咱台灣真有名的一句俗語，意思是咧講咱有時陣拄著代誌，想欲趕緊做，毋閣煞顛倒慢，想欲緊完成一件代誌，事先無好好仔想，無好好仔規劃，到最後煞甲代誌舞甲害了了。台灣閣有一句俗語講:「未曾(讀音:bē-tsîng)學行，就想欲學飛。」，就是講人未曾學行路，就想欲佇天頂飛，做代誌無準備，衝衝碰碰，無認真拍拚，就想欲成功，這是無可能的代誌，最後一定會食緊挵破碗。

[bookmark: _Hlk37273857]    會記得，有一工的暗時，阿爸佮(讀音:kah)阿母無佇厝裡，阿媽佇灶跤煮好料，煮甲大粒汗細粒汗，舞規半晡才甲暗頓煮好勢，我當咧寫功課，因為想欲去客廳看電視，所以我就馬馬虎虎凊彩寫寫咧，阿公喝我去食飯，我坐佇飯桌，煞憨神憨神，無專心咧食飯，飯才扒兩喙爾爾，規碗飯隨攏捙倒去，邊仔的湯嘛攏捙甲規桌頂，阿媽看著真受氣，她說:「你真正是生雞卵無，放雞屎有，無彩我佇灶跤舞規半晡，煮一桌好料欲予你食，你煞捙捙倒，毋知你的頭殼咧想啥貨?」，啊--，我的頭殼就是咧想彼隻中國貓熊，我咧想香港周星馳拍的電影，電影裡底有一隻功夫蓋厲害的中國貓熊，他的跤踢過來閣踢過去，甲歹人踏甲東倒西歪，我寫功課佮食飯的時，就是咧想趕緊去客廳看中國貓熊的電影，所以毋才會食緊挵破碗，這應該是我頭殼裡底的彼隻貓熊的跤，共碗踢倒去，唉! 實在是真害。

    有當時仔，我趕欲去看電視，功課攏凊彩寫寫咧，食飯嘛無專心咧食，甲飯菜捙捙倒，這款毛病予人真袂呵咾，恁千萬毋通學我喔!

    佇學校，下課的時，我定定看著同學為著趕欲去運動埕𨑨迌，佇學校裡底，傱(讀音:tsông)過來閣傱過去，有時陣兩个人閣會相撞，我咧想，這若是佇咧街仔路，車駛過來閣駛過去，趕欲過馬路，親像按呢黑白傱，萬一去予車撞到，後果真正是毋敢想。
    所以講「緊事愛寬辦」，毋管拄著啥物代誌，攏愛先想予清楚，毋通緊張，愛寬寬來，慢慢仔做，人講:「緊事三分輸」，你心肝若是不安，若是緊張，一定做無好代誌，猶未做，就先輸三分!毋管是讀冊，抑是做人，攏愛跤踏實地，一步一跤印，做代誌千萬毋通衝衝碰碰。

    食飯嘛是仝款，心頭愛掠予定，碗愛捧予好，碗若是捧無好，一定會捙倒去，到時陣，你啥物攏免食，後悔嘛毋赴矣。
    我今仔日的演講就講到遮，多謝逐家。







